
Alla ħa grazzja magħna: id-don tas-saċerdozju 

 

F’din is-solennità tal-Qalb ta’ Ġesù u fil-bidu ta’ din is-sena ddedikata lis-Saċerdoti, 

nixtieq nuri l-gratitudni tiegħi lil Alla għad-don tas-Saċerdozju Kattoliku. Kif qal San 

Pawl lil Timotju: “Alla lilna sejħilna b’sejħa qaddisa, mhux għax qies l-għemejjel tagħna 

imma skont il-pjan tiegħu stess u skond il-grazzja tiegħu”. Aħna ġejna afdati b’dan id-

don tas-saċerdozju mhux għaliex jiena jew intom għandna xi raġuni li għaliha stajna 

nakkwistawh jew għax kellna xi dritt għalih, imma għaliex Alla ħa grazzja magħna, 

sejħilna u fdahulna. Alla għandu fiduċja f’kull wieħed minna tant li fdalna dan il-

ministeru, mhux biss għall-qdusija tagħna nfusna imma ukoll għall-qdusija tad-dinja. 

 

Għandi wukoll sens ta’ gratitudni għal kull wieħed minnkom, ħuti fis-saċerdozju. Ngħid 

dan f’isem il-Knisja kollha, u allura f’isem il-poplu ta’ Alla; għaliex minkejja kollox, 

intom is-saċerdoti lqajtu din is-sejħa u kull wieħed minnkom ċert li jagħmel il-ħila u l-

impenn tiegħu ħalli jgħix bil-fedeltà l-vokazzjoni saċerdotali tiegħu biex il-poplu ta’ Alla 

jikber fil-qdusija. Intom tafu li t-tema li l-Qdusija Tiegħu l-Papa għażel għal din is-sena 

saċerdotali hija Il-fedeltà ta’ Kristu u l-fedeltà tas-Saċerdot. Filwaqt li nawgura li l-

quddiem ikollna waqtiet biex napprofondixxu din it-tema, nitolbu lil Alla ħalli bil-grazzja 

tiegħu ma tiġix nieqsa l-fedeltà tagħna għas-sejħa li jagħmlilna l-Mulej. 

 

Teżor f’ġarar tal-fuħħar 

 

Bħala mument tat-tluq fil-bidu ta’ din is-sena saċerdotali, nixtieq naqsam magħkom ħsieb 

li jnebbaħni bih dak li Pawlu jeżorta lil Timotju, meta jgħidlu: “Tinsiex il-grazzja li 

għandek fik li kienet mogħtija lilek bis-saħħa tal-kliem tal-profezija u bit-tqegħid tal-

idejn tal-presbiteri fuqek” (1Tim 4,14). Dan l-istess ħsieb Pawlu jtennieh lil Timotju fit-

tieni ittra, meta jgħidlu: “Infakrek biex tqajjem fik id-don ta’ Alla li jinsab fik bit-tqegħid 

ta’ jdejja” (2Tim 1,6). 

 

Jien saċerdot bħalkom, u allura nifhem u nħoss bħalma tifhmu u tħossu intom dak li qed 

jgħid Pawlu lil Timotju. Fil-ħajja saċerdotali tagħna hemm waqtiet fejn aħna nkunu 

entużjasti u mħeġġin, però hemm waqtiet ukoll fejn dan id-don li ġie afdat lilna jaħbat 

jibda jintefa, jinħeba u jiġi minsi. Bnedmin aħna!, u nġorru dan id-don “f’ġarar tal-

fuħħar”. Għalhekk hemm ir-riskju li l-ministeru saċerdotali tagħna jista’ jitlef mill-

vivaċità tiegħu, ma jibqax ileqq u ma jibqax ibaqbaq fina. Din hija possibiltà u realtà. 

 

Hemm ħafna ċirkustanzi li jistgħu jgħadduna minn dawn il-mumenti xejn ħfief fil-ħajja 

saċerdotali. Waħda minn dawn il-kawżi tista’ tkun l-għejja fil-ministeru saċerdotali – din 

hija realtà anke fid-djoċesi tagħna. Għalkemm għandna numru sabiħ ta’ saċerdoti fil-

presbiterium tagħna, jibqa’ fatt li hemm ir-riskju li l-għejja tagħmel bina minħabba l-



ħafna impenji marbuta mal-ministeru tagħna. Forsi dan jista’ jkun ukoll frott tal-arja 

inkwinata ta’ żmienna li taf tmarrad il-pulmun tagħna, u hekk taħt it-toqol tal-ministeru 

bħal nibdew naqtgħu n-nifs; u meta fid-demm jonqos l-ossiġnu, nistgħu negħjew inġorru 

l-vokazzjoni. Minbarra l-fattur tal-anzjanità, konxju li għandna diversi minn ħutna li qed 

jerfgħu s-salib tal-mard. 

 

Bħala ħukom l-kbir – minħabba l-uffiċċju episkopali li l-knisja afdat f’idejja – nistqarr 

magħkom li x-xewqa tiegħi għal din is-sena saċerdotali hija li ngħinu lil xulxin biex 

inqajmu fina d-don ta’ Alla li jinsab fina bit-tqegħid ta’ jdejn l-isqof. 

 

Fl-ittri lil Timotju, li kien kollaboratur ta’ Pawlu, koawtur ta’ ċeri ittri li kiteb Pawlu u 

responsabbli minn kommunitajiet ekkleżjali, Pawlu jagħtih tliet pariri biex seta’ jqajjem 

fih id-don tal-ordinazzjoni presbiterali. Dawn it-tliet motivi huma applikabli għalina llum. 

 

Is-solitudni pastorali u l-komunjoni presbiterali 

 

Meta lil Timotju Pawlu jgħidlu biex iqajjem fih id-don li rċieva bit-tqegħid tal-

idejn, Timotju kien f’mument ta’ solitudni pastorali. Infatti nafu li kien hemm waqtiet 

meta Pawlu kellu jħalli waħdu lil dak li kien kollabaratur u soċju tiegħu; għalhekk jista’ 

jkun li t-toqol tal-ministeru li kien qed jezerċita waħdu, iżolat minn sħabu l-presbiteri, 

seta’ ħoloqlu ċirkustanzi fil-ħajja li fihom kien hemm bżonn li proprju xi ħadd jgħidlu 

biex itajjar minn fuqu ċerta telqa u jirbaħ l-għejja.  

 

Jiena nara li dan huwa riskju reali għalina. L-individwaliżmu mhux marda jew mikrobu li 

jaħkem lil-lajċi u lid-dinja soċjali biss. L-individwaliżmu hu preżenti fil-Knisja u jaħkem 

lilna daqs kemm jaħkem lil ħaddieħor. Kull wieħed minna kapaċi jgħix f’dinja għalih u 

jkollu l- “knisja” jew “l-altar” tiegħu. Is-solitudni hija realtà fil-ħajja saċerdotali tagħna; 

mhux biss is-solitudni fiżika u affettiva, imma anke s-solitudni ministerjali u pastorali. 

 

Jien konvint li Kristu għandu tilqima biex nilqgħu għal dan il-mikrobu: meta jsejħilna 

biex inkunu presbiterju wieħed. Hemm ħafna x’nistgħu nagħmlu biex insaħħu l-

komunjoni ta’ bejnietna u biex ikun hemm iktar mens wieħed bejnietna. Jien ma nistax 

ma nirrikonoxxix li hemm sinjali pożittivi f’dan ir-rigward; imma jeżistu wkoll spazji 

fejn nistgħu nagħmlu progress f’dan l-aspett. Nemmen li nistgħu ngħinu lil xulxin biex 

nakkwistaw dejjem iktar l-ispirtu ta’ komunjoni fis-sens wiesa’ tal-kelma. Din l-

esperjenza ta’ komunjoni mhux biss hija ta’ vantaġġ għall-pastorali tagħna, imma tgħinna 

wkoll biex ngħixu bil-fedeltà l-vokazzjoni tagħna. 

 

Il-mixja tal-maturità saċerdotali 

 

Lil Timotju, Pawlu jgħidlu uwkoll: “Qis li ma ssibx min imaqdrek minħabba l-età tenera 

tiegħek”. F’dan il-parir nara li Pawlu qed jiġbed l-attenzjoni ta’ Timotju mhux tant fuq l-

età imma fuq l-maturità tad-dixxiplu u tal-presbiteru. Meta nitkellmu dwar il-maturità 

m’aħniex nitkellmu f’termini ta’ limitu ta’ żmien, imma fis-sens li wieħed ma jistax jieħu 

l-attitudni ta’ ‘jien wasalt fejn kelli nasal’. Il-maturazzjoni saċerdotali hija proċess li rridu 

ngħixuh ħajjitna kollha. Jekk ma jkollniex din l-attitudni ta’ ‘jiena wasalt’, imbagħad 



nistgħu ngħinu lil xulxin biex inneħħu minn fostna dawk l-atteġġjamenti u 

kundizzjonijiet li jikxfu ċerta immaturità anke fil-ħajja tagħna s-saċerdoti. Ma 

nistgħaġbux li kif iseħħ f’kull proċess ieħor ta’ maturita, anke fina s-saċerdoti jista’ jkun 

hemm ir-reżistenzi; imma ma irridux naqtgħu qalbna għax bl-għajnuna ta’ xulxin, ilkoll 

kapaċi nikbru mhux biss wieħed wieħed imma wkoll b’mod kollettiv. 

 

Il-ħajja tat-talb 

 

It-tielet motiv għaliex nara li Pawlu jħeġġeg lil Timotju biex iqajjem fih dan id-don li 

rċieva fl-ordinazzjoni saċerdotali tiegħu, huwa meta jirrakkomandalu biex jieħu ħsieb il-

ħajja tat-tjieba li, kif tradotta bil-Malti, hija l-ħajja tal-pjetà. Iktar minn darba, lil Timotju 

Pawlu jagħtih pariri dwar kif jieħu ħsieb il-ħajja tal-pjetà. 

 

Għeżież saċerdoti, anke hawnhekk naħseb li rridu nagħmlu impenn biex ma 

nittraskurawx dan l-eżerċizzju tal-ħajja tal-pjetà. L-eżerċizzju tal-ħajja tad-dinja nistgħu 

ngħaddu mingħajru; imma l-eżerċizzju tal-pjetà neħtieġuh għax minnu jiddependu l-

vokazzjoni u l-ministeru tagħna. Ma naħsibx li hemm għalfejn nelabora dwar xi tfisser il-

ħajja tal-pjetà. Ngħid biss li huwa mument ta’ grazzja li qegħdin ngħixu din is-sena biex 

infittxu li nirkupraw ċerti atti ta’ pjetà li kienu jgħixu s-saċerdoti ta’ qabilna. Aktar ’il fuq 

semmejt li l-apostolat tagħna ħafna drabi iwassal biex nittraskuraw dan l-aspett tant 

importanti tal-ħajja saċerdotali. Is-saċerdot mhux manager biex jogħġob lin-nies, imma 

huwa l-bniedem ta’ Alla biex jaqdi lill-bniedem f’dak li għandu x’jaqsam ma’ Alla. 

  

Il-formazzjoni permanenti 

 

Meta fil-“Pastores Dabo Vobis” il-Papa Ġwanni Pawlu II jikkumenta fuq dak li Pawlu 

qal lil Timotju, hu jinterpretah fil-perspettiva tal-formazzjoni permanenti: “Kliem l-

Appostlu lill-Isqof Timotju nistgħu bir-raġun kollu napplikawh għal dik il formazzjoni 

permanenti li għaliha huma msejħin is-saċerdoti kollha bis-“saħħa tad-don ta’ Alla” li 

huma rċevew fl-ordinazzjoni tagħhom. Kliem l-Appostlu jwassalna biex insibu l-verità 

sħiħa u l-oriġinalità kollha tal-formazzjoni permanenti tas-saċerdoti. F’dan għandna l-

għajnuna ta’ silta oħra mill-ittri ta’ San Pawl, li lil Timotju jiktiblu: “Tinsiex il-grazzja li 

għandek fik li kienet mogħtija lilek bis-saħha tal-kliem tal-profezija u bit-tqegħid tal-

idejn tal-presbiteri fuqek. Dawn il-ħwejjeġ ħu ħsiebhom, agħti ruħek għalihom, biex 

kulħadd jara li inti miexi ’l quddiem. Għasses fuqek innifsek u fuq it-tagħlim tiegħek: 

żomm sħiħ f’dawn il-ħwejjeġ għax jekk tagħmel dan, isslva lilek innifsek u lil dawk li 

jisimgħuk” (1Tim 4,14-16). 

 

L-Appostlu jitlob lil Timotju biex “iqajjem” jiġifieri jqabbad mill-ġdid, kif jagħmlu lin-

nar moħbi taħt l-irmied, id-don ta’Alla, fis-sens li jilqgħu u jgħixu b’mod li ma jitlef qatt 

u lanqas jinsa dik “il-ħaġa dejjem ġdida” li hi proprja ta’ kull don ta’Alla, ta’ Dak li 

jġedded kollox (ara Apok 21,3), u għalhekk jgħixha fit-tiġdid tagħha li dejjem sejjer, u 

fil-ġmiel oriġinali tagħha. 

 

Iżda dan il-“qawmien” mhux biss it-tmiem ta’ ħidma fdata personalment lil Timotju, 

m’huwiex biss ir-riżultat ta’ impenn ta’ memorja u tar-rieda tiegħu. Hu l-frott tad-



dinamiżmu tal-grazzja li hu parti mid-don ta’ Alla: hu Alla nnifsu li jqajjem id-don tiegħu 

stess, jew aħjar, hu Alla li joħroġ l-għana tal-għaġeb kollu ta’ grazzja u ta’ responsabiltà 

li jinsab moħbi fid-don tiegħu. Fl-għoti sagramentali tal-Ispirtu s-Santu li jikkonsagra u 

jibgħat lis-saċerdot, dan l-ewwelnett imxebbah ma’ Kristu, ir-Ras u r-Ragħaj tal-Knisja, u 

jintbagħat biex jaqdi ministeru pastorali. B’dan il-mod is-saċerdot hu mmarkat għal 

dejjem, u b’mod li ma jitħassar qatt fl-eżistenza tiegħu, bħala ministru ta’ Ġesù u tal-

Knisja u mqiegħed f’qagħda ta’ ħajja li tibqa’ u li minnha ma jistax jerġa’ lura, u mogħti 

ministeru pastorali, b’għeruq f’ħajtu kollha, li timpenja l-eżistenza kollha tiegħu u li 

wkoll jibqa’ għal dejjem. Is-Sagrament tal-Ordni Sagri jagħti lis-saċerdot il-grazzja 

sagramentali li tagħtih sehem mhux biss fis-“setgħa” u fil-“ministeru” tas-salvazzjoni ta’ 

Ġesù, iżda wkoll fl-“imħabba” pastorali tiegħu; fl-istess ħin tiżgura lis-saċerdot dawk il-

grazzji kollha li jingħatawlu, kull darba meta jkunulu meħtieġa biex jaqdi l-ministeru li 

rċieva b’mod xieraq u perfett. Il-formazzjoni permanenti għalhekk għandha s-sisien 

proprji tagħha u r-raġuni ewlenija tagħha fid-dinamiżmu tas-Sagrament tal-Ordni Sagri. 

(PDV 70) 

 

Qed ngħidilkom dan kollu bl-ikbar sinċerità, għax minħabba l-uffiċċju u l-ministeru li l-

Mulej permezz tal-Knisja afdali, inħossni dak li poġġa jdejh fuq kull wieħed minnkom li 

rċieva dan id-don tal-presbiterat. Inħoss li l-kura tagħkom is-saċerdoti hija piż ħelu 

jafgħas fuq spallejja. Dak li qed ngħid li għidtilkom aktar ’l fuq, napplikah għalija nnifsi 

għax jiena saċerdot bħalkom; imma ngħidu b’mod iktar qawwi lili nnifsi għax nagħraf ir-

responsabiltà li għandi biex fl-aħħar mill-aħħar ngħinkom tqajmu fikom dan id-don li 

intom irċivejtu. Nitlobkom tgħinuni ħalli anke jien ngħix din is-sena saċerdotali sewwa 

ħalli nkun tassew ta’ qadi għall-poplu ta’ Alla u partikularment għalikom.  

  


